Samferða skynseminni – framtíðarsýn um samgöngur

Almenningssamgöngur á Íslandi hafa verið í skötulíki – kerfið hefur ekki verið gott, enginn getur véfengt það.

Þrátt fyrir góðar almenningssamgöngur á höfuðborgarsvæðinu þá þekkja þeir sem eru án bíls brotalamirnar. Ef þitt lífsmynstur rímar ekki inní áætlun strætisvagna þá ræður að sjálfsögðu áætlunin og áætlunin er síðan háð þeim fjárveitingum sem við verjum til almenningssamgangna. Hér vil ég skjóta því inn að upplýsingar eru frelsandi. Ég var að skoða ,,appið” nú áðan og sjá allar þær upplýsingar sem þar eru um ferðir strætisvagna, hvar þeir eru staddir og hvenær þeirra er von. Þetta auðveldar fólki að nýta kerfið.

Til að fara milli landshluta hafa fólki verið nánast allar bjargir bannaðar ef það hefur ekki einkabíl. Sverar alhæfingar en það eru því miður undantekningarnar sem sanna þessa megin reglu.

Við sem höfum aðgang að bílum höfum verið ónæm fyrir þessari staðreynd en getum ekki leyft okkur þann munað þegar horft er til framtíðar. Af hverju getum við ekki leyft okkur þann munað?
Á einkabíllinn að ráða?

Samgöngur eru að vera sífellt dýrari lausn. Samgöngur eru nú annar stærsti útgjaldaliður heimilsbuddunnar, 16%, nokkuð á eftir húsnæðiskostnaði sem vegur um 25%. Maturinn er talsvert lægri útgjaldaliður eða 11%. Einkabíllinn á eftir að verða dýrari í rekstri á komandi árum. Ef almenningssamgöngur eru ekki viðunandi er hætt við að efnalítið fólk komist ekki leiðar sinnar á við hina efnameiri. Allt þetta þýðir að við verðum að leggja meira uppúr almenningssamgöngum í stað rándýrra einkalausna sem einkabíllinn óneitanlega er.

Síðan er það umhverfið og skipulagið. Bílar menga – og því fleiri bílar þeim mun meiri mengun. Það liggur í augum uppi. Og varðandi skipulagið hljótum við að spyrja hvort við ætlum að láta einkabílinn ráða inn í framtíðina skipulagingu byggða og byggðarlaga í þeim mæli sem allt stefnir í ef ekkert er að gert. Við verðum að velja milli Houston annars vegar og Amsterdam hins vegar – eða hvort við viljum vera einhvers staðar þar á milli.

Öllum sem þekkja til erlendra stórborga finnst það fullkomlega eðlilegt að nýta almenningssamgöngur – hvort sem er í þéttbýli eða dreifbýli – og hér á landi hafa margir vissulega uppgötnvað að nýtingu almenningssamgangna fylgir ákveðið frelsi og skemmtilegt lífsmynstur sem margir hafa tamið sér.

Lífsmynstur og hugarfar eru nátengd. Hér þurfa allir að beina áleitnum spurningum að sjálfum sér.

Ég hef játað það frammi fyrir fjölda fólks og geri enn að ég hef verið mikill einkabílisti en hef þó horft með aðdáun til þerra sem hafa rifið sig uppúr þessu hjólfari vanans. Ég vísa til vinkonu minnar í Hafnarfirði sem fer þaðan á hverjum morgni með almenningsvagni til vinnu við Háskóla Íslands hér við Suðurgötuna í Reykjavík og segist hafa með þessu fengið tækifæri til að endurvekja gamlan sið, nefnilega að lesa góðar bækur. Svo eru það hinir sem hafa fléttað saman líkamsrækt útivist og samgöngur og notast við reiðhjólið eða tvo jafnfljóta.

Aðeins stórátak dugir

Af þessum sökum og mörgum öðrum hníga skynsemisrök í þá átt að við leggjum meira uppúr almenningssamgöngum en við höfum gert. Ekkert minna en stórátak dugir.

Að verulegu leyti birtist þetta í samgönguáætlun, hún er grundvöllurinn sem unnið er samkvæmt og þar hafa verið að gerast merkilegir hlutir að mínum dómi á síðustu misserum og enn merkilegri eru framundan.

Ég leyfi mér að fullyrða að við stöndum frammi fyrir byltingu í almenningssamgöngum. Þetta á við á höfuborgarsvæðinu þar sem varið verður milljarði á ári til viðbótar þeim fjármunum sem þegar renna til almenningssamgangna. Ég hef sagt að þetta séu okkar jarðgöng hér á höfuðborgarsvæðinu – eða ígildi þeirra.

Ég horfi einnig til þess sem er að gerast úti á landi að landshlutarnir eru að fá í sínar hendur skipulag og ábyrgð á almenningssamgöngum og fá aukið svigrúm til að ráðstafa þeim fjármunum sem fara í almenningssamgöngur. Þetta er til góðs.

Ég hef lagt mikla áherslu á í allri laga- og reglusmíð sem snýr að innanríkisráðuneyti að sveitarfélögin og landshlutasamtökin gegni þar stóru hlutverki. Þarna hefur stundum orðið togstreita milli ferðaþjónustu og sveitarfélaga og mikilvægt er að finna lausnir sem allir geta sætt sig við en í mínum huga hljóta sveitarfélögin sem skipuleggja almenningssamgöngur að hafa hlutverki að gegna sem allir verða að bera virðingu fyrir. Við erum í fámennu landi og verðum að sjá til þess. Ég sé fyrir mér að þetta hlutverk eigi eftir að víkka út á komandi árum.

Flugsamgöngur og strandsiglingar
Fyrir rúmu ári hætti ríkið að styrkja flug milli Reykjavíkur og Sauðárkróks. Aldrei var ég fyllilega sáttur við þá ákvörðun sem ég á þó hlut að. Í byrjun þessa árs var hins vegar fjármunum veitt til landshlutans sem hann ákvað að láta renna til að styrkja flug á Sauðárkrók. Flug lagðist af í eitt ár. Nú er flug hafið að nýju.


Nú eru strandsiglingar að hefjast að nýju. Það var vegna frumkvæðis stjórnvalda sem voru í þann veginn að hefja útboð til strandsiglinga. En þegar senda átti útboðsgögnin út tilkynntu tvö skipafélög að þau myndu sigla, Samskip og Eimskip. Þar með er markmiðinu náð. 
Við frestuðum útboðinu og munum fylgjast með hvernig til tekst, hvort þessar strandsiglingar komi til með að þjóna einstökum byggðarlögum sem skyldi og mætti þá vel hugleiða þann möguleika að landshlutasamtök fengju fjármuni til að stoppa upp í þau göt sem þau teldu nauðsynlegt í strandsiglingunum.

Þetta er órætt en ég varpa þessu fram til umhugsunar og umræðu. Í þessu samhengi vísa ég einnig til sóknaráætlana fyrir landshluta sem ganga í þá átt að fela landshlutum aukið skipulagsvald og fjármuni til að efla innviði byggðarlaganna.

Ég vil einnig nefna áður en ég lýk máli mínu að við erum að mínum dómi að svara kalli tímans með því að sameina samgöngustofnanir og láta þær spegla þann veruleika að samgöngur í lofti, á landi og á sjó eru ein heild og ber að hafa það í huga þegar við tökumst á við einstök úrlausnarefni í samgöngukerfinu.

Þarna tel ég okkur vera samferða skynseminni á sama hátt og ég er ekki í nokkrum vafa um það að efling almenningssamgangna er ekki bara skynsamleg heldur lífsnauðsynleg ef við ætlum að stuðla að hagkvæmri nýtingu fjármuna og vistvænna og heilbrigðara samfélagi.

Ég hlakka til að hlusta á þau erindi sem hér verða flutt og vona að þetta verði gefandi málþing líkt og þau málþing önnur sem við höfum efnt til um þetta og skyld efni.


